
శివశివాస్తుతిః ౩

విధిక్రియాజ్ఞానగణైరలభ్యం   -
సమస్త శాస్త్రోదధిసారభూతమ్  ।
స్వతః ప్రకాశం  హృదయే వసన్తమం
భవం భవానీసహితం నమామి ॥ ౧॥
గర్భీకృతాశైషజగత్స్వరూపం
స్థితం  ప్రతిప్రాణినిజాత్మభూతమ్   ।
అనాదిమేకం బహుధా విభక్తం
భవం భవానీసహితం నమామి ॥౨॥
సర్వస్వరూపేణ విభాసమాన-
మగుహ్యగుహ్యం మనసాప్యగమ్యమ్ ।
విస్రమ్భదృశ్యం  హృదయే బహిశ్చ
భవం భవానీసహితం నమామి ॥ ౩॥
వికల్పజాలైః  ప్రసృతార్థజాలై   -

ర్విభాసమానం త్వవికల్పరూపమ్ ।
మూఢైదృశ్యం  విదుషైకగమ్యం
భవం భవానీసహితం నమామి ॥ ౪॥
ప్రకాశితైః   స్వేన విభాస్యతేయో
వేదాదిశబ్దైర్నిఖిలైశ్చ   భూతైః  ।
తమేకమేవాహమితి (స్వశక్త్యా)ప్రకాశ్యం
భవం భవానీసహితం నమామి ॥ ౫॥
వేత్తృస్వరూపం నను వేద్యరూపం
విభాతియో వేదనరూపమేకః ।
తమేవ నిత్యం త్రిపుటీవిహీనం
భవం భవానీసహితం నమామి ॥౬॥

దేవైర్మనుష్యైరసురైరవేద్యం  
సంస్తూయమానం స్తుతిభిర్మహేశమ్ ।
స్వచ్ఛం స్వతన్త్రం  జగదేకవన్ద్యం
భవం భవానీసహితం నమామి ॥ ౭॥
వేలాం భవాబ్ధేస్తరణీఞ్చ   తస్య
హేతుం నిధానం కరణం క్రియాం  చ ।
భోగస్య మోక్షస్య విధాతృసింహం
భవం భవానీసహితం నమామి ॥౮॥
ఇతి శివశివాస్తుతిః సమ్పూర్ణా ।

